
Goseari aurre egiteko konpromisoak lehengoan utzi dituzte Erroman 

Goseak daudenen kopurua ez da sekula hain handia izan; herrialde aberatsenak, hala ere, ez dira FAOren goi bileran izango 

Agintariek duela 13 urte onartutako erabaki berak hartu dituzte, ezer berririk gehitu gabe

Ixiar Zubiaurre
Munduan seitik bat dago goseak. Mila milioi lagun guztira. Gehiegi; zenbat diren kalkulatzen ere zaila egiten den arren. Sekula ez da kopuru hori hain handia izan. Baina, hala ere, gutxi dira oraindik goseagatik harritzen direnak. «Beren errealitatearekiko hain urrun sentitzen duten sufrimenduak ez ditu haserretzen; askok horretarako gaitasuna ere galdu dute. Baina elikagaiak ahoratzeko eskubidea ukatzen dutenek gizatasunik gabe amaitzen dute». Horixe esan du Luiz Inacio da Silva Lula-k, Brasilgo presidenteak. Sei segundutik behin, izan ere, haur bat hiltzen da gosearen ondorioz; baina horrek ez du mundua harritzen. Ezta Lula bera ere, Elikaduraren Segurtasunaren inguruko Goi Bilerak bestelakorik esatera behartu badu ere. 

Erroman da atzotik presidentea, beste 60 bat agintarirekin batera. FAO Elikadura eta Nekazaritzarako Nazio Batuen Erakundeak bildu ditu denak; urtean behin besterik ez bada, gosearen aurkako konpromisoak berritzeko. Ez euren buruak zerbait gehiago egitera behartzeko; lehenagotik hitzartutako erabaki berak hartzeko baizik. Horixe bera salatu du ActionAid gobernuz kanpoko erakundeak ere argitara emandako oharrean. «Ezer berririk erantsi gabe, zahar gelditu diren konpromisoak jasotzen dituen dokumentuaz ari dira hitz egiten». 

Goi bileran onartu beharreko deklarazioak 2015erako goseak daudenen kopurua erdira murriztuko dutela dio. Alabaina, duela 13 urte, Milurtekoaren Garapenaren Helburuak zehazterakoan, gauza bera egiteko konpromisoa hartu zuten munduko agintariek. Dozena bat urte igaro da ordutik. Eta tarte horretan goseak daudenen kopuruak gora egin badu ere, elikadura segurtasunaren inguruan hitz egitera bildutakoei ez zaie XX. mendeko konpromisoak berritzea besterik bururatu. Beste batzuk, haatik, ez dira bilerara agertu ere egin: herrialde garatuenek huts egin dute, tartean AEB Ameriketako Estatu Batuek, Frantziak, Erresuma Batuak eta Alemaniak. 
Hitzemandakoak bete gabe 

Ban Ki-moon NBE Nazio Batuen Erakundeko idazkari nagusiak elikagai krisiaren ondorioez ohartarazi du: «Etorkizunean gerta daitekeena erakusten ari zaigu egungo krisia; 2050. urterako, munduan 9.100 milioi pertsona biziko dira». Eta elikagai gehiago ekoizten ez badira, Ban Ki-moonen ustez, biztanleriaren zati handi batentzat ez da ezer geldituko. Dena dela, beste zenbait adituk diote ekoizpena handitzeak ez duela gosearen arazoa errotik konponduko. Hala, Latinoamerikan azken urteetan ekoizpenak gora egin badu ere, herritarrak horiek eskuratzeko dituzten aukerak ez direla neurri berean handitu ohartarazi dute. 

Jacques Diouf FAOko idazkari nagusiak, bestalde, dagoeneko hitzemandakoa betetzeko eskatu die herrialde aberatsenei. «G8koen bilera interesgarria izan zen; garapen bidean dauden herrialdeetako nekazari txikiei laguntza emango zietela agindu zietelako, besteak beste. 20.000 milioi dolar hitzeman zituzten, baina oraindik ez dute bete esandakoa», adierazi du Dioufek, FAOko idazkari nagusiak,. 

Zenbakiak

17.000

Hildako haurrak, egunean. NBE Nazio Batuen Erakundearen arabera, egunean 17.000 haur hiltzen dira goseagatik munduan. Aurten sei milioi haur izango dira ahora ezer eman ezin dutelako hilko direnak. 

Gehiago ekoitzi beharra. Hemendik 40 urtera 3.000 milioi lagun gehiago izango dira munduan; hori hala, FAOren arabera, elikagaien ekoizpena %70 handitu beharko da. 

Urtez urte erruz handituz doan gosetien kopuru izugarria merkataritza askeak eragin du; politikak errotik aldatu gabe, nekez hobetuko da egoera.

Merkatuaren gatibuak 

Amagoia Mujika
Gosetien %80 garapen bidean dauden herrialdeetako nekazariak dira, eta gainerako %20 hirietan daude. Lurrak utzita bizi hobearen bila joandakoak dira; nekazari izandakoak, horiek ere. Arrazoi bakar batengatik daude gose: produktuak lantzen gastatutakoa gehiago da saltzeagatik jasotzen dutena baino. 

Goseari aurre egiteko goi bileretan elkartzen direnen diru laguntzak, berriz, ez dira iristen. Baina, gainera, agindutakoa emateak ere ez du egoera konponduko, herrialde garatuek merkataritza askea inolako kontrolik gabe egiteari uzten ez badiote behintzat. Merkatu horren krisiak gosearen ehun milioi biktima gehiago eragin zituen iaz. 

2007an eta 2008an merkatuaren neurgailu askeen ondorioz gertatu ziren nekazaritzako produktuen prezioen igoerak goseak astintzen dituen herrialdeetako merkatuetan izugarrizko eragina izan zuen, eta aurretik eraman zituen langile xumeenen bizirik irauteko aukera apurrak; munduko merkataritzak jartzen ditu-eta prezioak, ez tokian tokiko nekazarien elkarteek. 

Munduan hamar bat enpresak kontrolatzen dute munduko hazien eskaintzaren erdia, eta produktu bakoitza hiru edo lau elkarte multinazionalek kontrolatzen dute. Nekazaritza munduan zerikusia dutenak, berriz, 2.600 milioi pertsona dira, eta 450 milioi, nekazariak. 
Mugen kontrola 

Paradoxikoki, mugak zabaltzea defendatzen dutenek babesten dituzte gehien euren sarrerak, herri aberatsak baitira gehien esportatu eta gutxien inportatzen dutenak. Horregatik, ez zaie komeni gaur egungo joko arauak aldatzea, nahiz eta gosea amaitzeko nekazaritza politikak errotik aldatzea den irtenbide bakarra, betetzen ez diren konpromiso zaharrak etengabe errepikatu beharrean. 

1996an, 44.000 milioi dolarretan ezarri zuten herrialde garatuek urtean eman beharreko laguntza. Gaur egun, kopuru horretatik oso urrun dago laguntza. Honela dio ActionAid erakundeak: 7.900 milioi dolarrera iristen da justu orain, eta munduko krisiarekin asko jaitsi dituzte laguntzak herrialde garatuenek. 

Urrutira joan gabe, iaz L'Aquilan 60 gobernutako ordezkariek 400 ikertzailek egindako txostena sinatu zuten, nekazaritza ekologikoa bultzatzearen alde. Lurra, hazia eta ur edangarria edonork edukitzeko politikak abian jartzeko konpromisoa bere egin zuten. Baina atzo, konpromiso hori betetzeko laguntzarik ez dela heldu eta, kargu hartu zien herrialde garatuenei Jaques Dioufek, FAOko zuzendariak. 

Dioufek goraipatu egin du Nazio Batuen Erakundeak 106 herritan hainbat programa martxan jarri izana 1994tik 2000ra, baina tarte horretan gertatu da justu elikagaietan historiako defizit handiena. Eta datorrena ez dirudi hobea izango denik. Nekazari txikiek laguntza horiek baino zerbait gehiago beharko dute. 

